Lakou dèyè
Lakou dèyè té tini non-lasa davwa i té ka touvé-y obò rivyè, lwen granchimen é pou té alé la, fò-w té janbé tibwen razyé é pasé anba tras. Pa té tini chimen. Enki bourik té pé rivé la é nonm apyé. I té tini non-lasa davwa osi, moun ki té ka rété obò chimen té ka pran moun la pou dènyé jan moun : moun dèyè, davwa pa té tini dlo, kouran. Pa té tin limyè. Moun té ka jété sò an rivyè. […]

Pou té ay lékòl, nou té ka pran gran chimen. Nou té ka sòti Lakou dèyè é nou té ka jwenn timoun a dòt lakou. Nou té ka jwenn timoun fanmi  a yo té byen. Nèg kon po-chapé. Onlo té ka fè aristoskrat a yo. Détwa té ka kriyé-mwen : « Kouli-Malaba pa ni ras ! ». An pa té ka okipé dè yo davwa yo té ka répété kouyonnad yo té ka tann fanmi a yo é dòt granmoun té ka di. Men lè ensisitè-la té ka pozé kèksyon é ta ka bay nòt, yo té ka pé gyèl davwa souvantfwa sé mwen ki té  sa réponn é sé mwen ki té ka douvan. Konsa yo té ka vwè, aprann lékòl, a pa té yenki zafè a moun a lajan. A pa té zafè a nèg oben milat nonpli. Kouli osi té ka aprann é yo té ka jouwé foutbòl fò. Sé banbiyo-la té ka fin pa vin bon zig é magré fanmi a yo, yo té ka frékanté-yo.
Pòyò é kakadò, Roger Valy-Plaisant, p9 et p 91
